
Vətən tarixinə Milli Qurtuluş Günü kimi daxil olmuş 15 iyun böyük ictimai-siyasi  əhəmiyyətə malik bir gündür. XX əsrin görkəmli dövlət xadimi Heydər Əliyevin 1993-cü il iyunun 15-də Azərbaycanda yenidən hakimiyyətə qayıdışı xalqın yaddaşına taleyüklü möhtəşəm hadisə kimi həkk olundu.
Həqiqətən də tarix təkrar olunur. Və biz oxuduqlarımızla yanaşı gördüklərimizlə də bu həqiqətin şahidi oluruq. 
Keşməkeşli taleyə malik Azərbaycan ölkəsi böyük hadisələrlə zəngin XX əsrdə iki dəfə müstəqil dövlətini qurub. 1918-ci il mayın 28–də Şərqdə ilk demokratik   respublikanı – Azərbaycan Xalq Cümhuriyyətini quran azadlıqsevər xalqımız  bolşevik işğalından 70 il sonra, 1991-ci ildə yenidən dövlət müstəqilliyini bərpa edib.  

Ancaq əsrin əvvələrlində olduğu kimi, əsrin sonlarında da azadlıq mücadilələri obyektiv və subyektiv səbəblər üzündən ağır bəlalarla müşaiyət olunub. Əgər birinci dəfə müstəqilliyin ömrü cəmi 23 ay çəkmişdisə, indi artıq 25 ildir ki Azərbaycan Respublikası dünya birliyinin suveren hüquqi subyekti kimi mövcuddur.
Hər dəfə də eyni hadisələr təkrar olunub. 1920-ci ildə və 1990-cı illərdə eyni ssenari üzrə xain qonşularımız “xozeyinin” tapşırğı ilə Qarabağda qiyam qaldırıb, əsil “erməni teatrı” göstərib. Və hər iki halda, başımız Qarabağ hadisələrinə qarışanda rus qoşunu - bir dəfə “bolşevik”, bir dəfə “sovet” adı altında – tula kimi qabağa düşən “zavallıların” bələdçiliyi ilə Bakıya girib; yalnız azadlıq, haqq-ədalət arzuladığı üçün xalqımıza divan tutulub, torpaqlarımız yağmalanıb, şəhidlərimiz sıralanıb...  

Amma birinci dəfə dövlət çevrilişi ssenarisi baş tutsa da, ikinci dəfə alınmadı. Çünki...

...Çünki bu dəfə hakimiyyət sükanı arxasında çox təcrübəli və görkəmli dövlət xadimi Heydər Əliyev dayanmışdı. Pis niyyətli qarı imperiyanın vəhşi təzyiqlərinə dözərək müstəqilliyi qoruyub saxlamaq kimi son dərəcə mürəkkəb, son dərəcə ağır və son dərəcə çətin vəzifənin baş tutması, heç şübhəsiz və yalnız dahi onun şəxsi cəsarəti, qəhrəmanlığı və fenomenal idarəetmə bacarığı sayəsində mümkün oldu.
 Əsasən elmi-nəzəri araşdırmalar mövzusu olan Şəxsiyyət və Zaman, Şəxsiyyət və Xalq fəlsəfi kateqoriyaları bu dəfə real həyatda çox uğurla tətbiqini tapdı. Bu amillərin vəhdəti Vətənin xilasına xidmət etdi. Sanki gələcəkdə, haçansa, hansı zamandasa  Azərbaycanın müstəqilliyini qoruyub saxlaya bilməsi üçün Tanrı bu xalqa Heydər Əiyev kimi fenomenal bir Şəxsiyyət bəxş etmişdi. 
Mənalı ömür yaşayıb qeyri-adi bacarığı ilə ucalara ucalan bu böyük İnsan fitnə və məkr dolu Kreml divarları arasından qurtulub yenidən Azərbaycana qayıdaraq bütün bilik və bacarığını xalqın xilasına yönəltdi, ona qurtuluş yolunu göstərdi. Geniş kütlələr inamla, ümidlə Tanrı vergisi olan öndərin arxasınca gedəndə isə, o bir Danko şücaəti ilə öz ürəyinin odu-alovu hesabına bu yola işıq saçdı, canından artıq sevdiyi, bütün ömrünü həsr etdiyi xalqını qaranlıqlardan keçirib aydınlığa çıxartdı...

Bəli, bu cümlələr heç də xüsusi pafos, ibarə, vəsf naminə deyilmir. Biz hamımız real olaraq o böyük hadisələrin şahidi olmuşuq və o hadisələr içində ulu öndərin titanik zəhmətinin nəticələrini görmüşük. Bu həqiqət Azərbaycanı sevən hər kəsə bəllidir...    
Tarixi proseslərdə Xalqın rolu təbii ki danılmazdır. Eyni zamanda Şəxsiyyətin də lazımi məqamlarda xalqın önünə çıxıb doğru yolu göstərməsi mühüm amildir.  Sözügedən indiki halda böyük Şəxsiyyət məhz Xalqın çağırışı ilə idarəçilik sükanı arxasına keçdiyi üçün, birmənalı olaraq demək olar - məhz Heydər Əliyevin o mürəkkəb, taleyüklü tarixi Zamanda hakimiyyətə qayıdışı çoxəsrlik arzuların gerçəkləşməsinə, Azərbaycanın imperiya asılılığından birdəfəlik qurtulmasına səbəb oldu. Xalqın inam və etimadına arxalanan fenomenal Şəxsiyyət özünəməxsus dərin ağıl, iti zəka və güclü iradə hesabına bütün təhlükələri xalqdan uzaqlaşdıra bildi. Didilib-parçalanan, dağıdılan, süqut etməkdə olan zavallı ölkəni məhz ulu öndər real fəlakətdən xilas etdi. Vaxtilə böyük Atatürkün şücaəti kimi, Heydər Əliyev də imperiyanın küllükləri içindən azad, müstəqil, demokratik dövləti qurdu, yeni müasir Azərbaycan binasının təməlini yaratdı. 
Əlbəttə, yaşadığımız qanlı-qadalı, təhlükələrlə dolu 1990-cı illərin od-alovu içindən çıxış yolu axtara-axtara kükrəyən xalqın sədaqətli Oğlu, həqiqi vətənpərvər o vaxtlar yaşının hətta ahıl çağlarına baxmayaraq, hadisələrə laqeyd qala bilməzdi. Hələ sovet imperiyasının məhdud imkanları çərçivəsində böyük məharətlə idarə etdiyi, inkişafına nail olduğu, uzaqgörənliklə gələcək müstəqillyinin özülünü qurub-yaratdığı sevimli Azərbaycanın təsadüfi kəslərin, “bambılı”, “nazlı”, “naşı” nüsxələrin əlində oyuncağa çevrilməsini, məhv olub getməsini kənardan sakitcə seyr edə bilməzdi. Odur ki, 1993-cü ilin qızmar yay günlərində, ölkənin ən ağır, mürəkkəb, hətta faciəli dönəmində dahi Şəxsiyyət xalqın qabaqcıl təbəqəsinin çağırışına HƏ dedi, Naxçıvandan Bakıya gələrək tükənməz enerji, əzm və cəsarətlə dövlət quruluşunu sahmana salmağa, ölkədə nizam-intizam yaratmağa, cəmiyyətdə quruculuq proseslərinə başladı. Milli birliyə, ictimai-siyasi sabitliyə, iqtisadi-mədəni dirçəlişə nail olmaq üçün o yenə də əvvəlki əzəmət və işgüzarlıqla gecəli-gündüzlü, dinclik bilmədən çalışdı, çalışdı, çalışdı... 
Və xalqı fəlakətdən, ölkəni parçalanmadan, dövləti süqutdan qurtardı...
Budur Qurtuluş Gününün mahiyyəti!  
Ən qısa zamanda Azərbaycanı düçar olduğu dəhşətli xaos burulğanından  çıxartmaq və üstəlik gələcək parlaq inkişafının əsasını qoymaq yalnız Heydər Əliyev kimi qüdrətli Şəxsiyyətə müyəssər ola bilərdi və o da bunu etdi.   

Bu gün artıq Azərbaycan tam müstəqildir. Ulu öndərin ağır zəhmətlər bahasına qoruyub saxladığı azad, demokratik, hüquqi, dünyəvi Azərbaycan dövlətinin  beynəlxalq nüfuzu artmaqdadır. Azərbaycan Respublikasının imzası imzalar içində özünün bayrağı, gerbi, himni ilə var... 
Və bu günkü müstəqil Azərbaycan Respublikası xalqın zaman-zaman yarıda qırılan, yarımçıq qalan min illik arzularının, davamlı mücadilə və mübarizələrinin yekunu kimi əbədiyyətə qədər var olacaqdır. 
Belə bir əminliyi də xalqa ulu öndər bəxş elədi: “Əmin ola bilərsiniz ki, Azərbaycanın sükanı etibarlı əllərdədir. Biz Azərbaycanı  demokratiya yolu ilə ardıcıl surətdə irəliyə aparacağıq, ölkəmizin müstəqilliyini göz bəbəyimiz kimi qoruyacağıq, Azərbaycanın müstəqilliyini daimi edəcəyik.”  

